
ტერმინები და 

შემოკლებები 

სამინისტრო − საქართველოს რეგიონული განვითარებისა და 

ინფრასტრუქტურის სამინისტრო. 

აღრიცხვის ინსტრუქცია  − „საბიუჯეტო ორგანიზაციების მიერ საჯარო სექტორის 

ბუღალტრული აღრიცხვის საერთაშორისო სტანდარტების          (სსბასს-ების) 

საფუძველზე ფინანსური აღრიცხვა-ანგარიშგების წარმოების შესახებ 

ინსტრუქციის დამტკიცების თაობაზე“ საქართველოს ფინანსთა მინისტრის 2020 

წლის 5 მაისის N108 ბრძანებით დამტკიცებული ინსტრუქცია. 

დეპარტამენტი  −  საქართველოს საავტომობილო გზების დეპარტამენტი. 

ფონდი  −  სსიპ  −  საქართველოს მუნიციპალური განვითარების ფონდი. 

ცენტრი  −  სსიპ  − ევრაზიის სატრანსპორტო დერეფნის საინვესტიციო ცენტრი. 

ცვეთის ინსტრუქცია − საქართველოს ფინანსთა მინისტრის 2020 წლის 2 

დეკემბრის N289 ბრძანება „საბიუჯეტო ორგანიზაციების მიერ 

ცვეთის/ამორტიზაციის ბუღალტრულ აღრიცხვასა და ფინანსურ ანგარიშგებაში 

ასახვის შესახებ ინსტრუქციის დამტკიცების თაობაზე“. 

ინვენტარიზაციის ინსტრუქცია  −  საქართველოს ფინანსთა მინისტრის 2021 წლის 

31 დეკემბრის N364 ბრძანება „საბიუჯეტო ორგანიზაციების მიერ აქტივებისა და 

ვალდებულებების ინვენტარიზაციის ჩატარების და ინვენტარიზაციის 

შედეგების საჯარო სექტორის ბუღალტრული აღრიცხვის საერთაშორისო 

სტანდარტების (სსბასს-ების) საფუძველზე                              აღრიცხვა-ანგარიშგებაში 

ასახვის შესახებ ინსტრუქციის დამტკიცების თაობაზე“. 

ზოგადი ინფორმაცია 

აუდიტის ობიექტის 

შესახებ 

საქართველოს რეგიონული განვითარებისა და ინფრასტრუქტურის სამინისტროს 

მთავარი ამოცანაა ქვეყნის რეგიონებში გრძელვადიან სარგებელზე გათვლილი 

ინფრასტრუქტურული პროექტების განხორციელება, საერთაშორისო და 

შიდასახელმწიფოებრივი მნიშვნელობის საავტომობილო გზების განვითარება, 

მოსახლეობის წყლით მომარაგების სისტემების დანერგვისა და განვითარების 

ღონისძიებათა უზრუნველყოფა, არასახიფათო ნარჩენების ნაგავსაყრელების 

მოწყობა, ნარჩენების გადამტვირთავი სადგურების მოწყობა და მართვა. 

2023 წლის 31 დეკემბრის მდგომარეობით, სამინისტროს მმართველობაშია ორი 

საჯარო სამართლის იურიდიული პირი (სსიპ) და ერთი სახელმწიფო საქვეუწყებო 

დაწესებულება (სსდ). 

ცხრილი N1. ინფორმაცია სამინისტროს 2023 წლის დამტკიცებული, დაზუსტებული 

ბიუჯეტისა და საკასო ხარჯის შესახებ (ლარი) 

დასახელება დამტკიცებული დაზუსტებული სხვაობის % საკასო 

სულ სამინისტრო 3,350,920,000 3,351,432,730 0.02% 3,438,030,969 

მომუშავეთა რიცხოვნობა 306    

ხარჯები 811,060,000 816,002,530 0.61% 835,323,434 

მათ შორის, შრომის ანაზღაურება 13,075,000 12,115,000 -7.34% 12,108,057 

არაფინანსური აქტივების ზრდა 2,539,860,000 2,535,430,200 -0.17% 2,602,707,535 

     

ცხრილი N2. ინფორმაცია ბიუჯეტიდან მიღებული დაფინანსების1 გადანაწილების 

შესახებ (ლარი) 

საბალანსო ერთეულის დასახელება 3,438,030,969 100% 

სსიპ - ევრაზიის სატრანსპორტო დერეფნის საინვესტიციო ცენტრი 1,344,433,191 39% 

სსიპ - საქართველოს მუნიციპალური განვითარების ფონდი 792,479,889 23% 

სსდ - საქართველოს საავტომობილო გზების დეპარტამენტი 677,655,231 20% 

სამინისტროს აპარატი 623,462,658 18% 

 

 

  

                                                           

1 ფინანსური ანგარიშგების ფორმა N2-ის მიხედვით, გარდა ბიუჯეტიდან მიღებული დაფინანსებისა, საკუთარმა შემოსავლებმა შეადგინა 

36,002,860 ლარი, რომელიც ძირითადად შედგება მუნიციპალური განვითარების ფონდის მიერ მიღებული საპროცენტო შემოსავლებისგან. 

სახელმწიფო აუდიტის სამსახურის დასკვნა 

საქართველოს რეგიონული განვითარებისა და ინფრასტრუქტურის სამინისტროს 

ხელმძღვანელობას 

დასკვნა კონსოლიდირებულ ფინანსურ ანგარიშგებაზე  

მოსაზრება პირობითი მოსაზრება ფინანსური ანგარიშგების შესახებ  

სახელმწიფო აუდიტის სამსახურმა ჩაატარა საქართველოს რეგიონული 

განვითარებისა და ინფრასტრუქტურის სამინისტროს და მის კონტროლს 

დაქვემდებარებული ერთეულების2 (ერთად − ჯგუფის) კონსოლიდირებული 

ფინანსური ანგარიშგების აუდიტი, რომელიც მოიცავს ფინანსური 

მდგომარეობის შესახებ კონსოლიდირებულ ანგარიშგებას 2023 წლის 31 

დეკემბრის მდგომარეობით და მასთან დაკავშირებულ ფინანსური შედეგების 

შესახებ კონსოლიდირებულ ანგარიშგებას, წმინდა აქტივების/კაპიტალის 

ცვლილებების შესახებ კონსოლიდირებულ ანგარიშგებას, ბიუჯეტისა და 

ფაქტობრივი თანხების შედარების კონსოლიდირებულ ანგარიშგებას, ასევე 

კონსოლიდირებულ ფინანსურ ანგარიშგებაზე დართულ განმარტებით 

შენიშვნებს,3 მათ შორის, ყველა მნიშვნელოვანი სააღრიცხვო პოლიტიკის მოკლე 

მიმოხილვას. 

ჩვენი აზრით, აბზაცში − „პირობითი მოსაზრების საფუძველი“  აღწერილი 

საკითხების გავლენით განპირობებული შედეგების გარდა, საქართველოს 

რეგიონული განვითარებისა და ინფრასტრუქტურის სამინისტროს 

თანდართული კონსოლიდირებული ფინანსური ანგარიშგება, ყველა არსებითი 

ასპექტის გათვალისწინებით, მომზადებულია საბიუჯეტო 

ორგანიზაციებისთვის საქართველოს კანონმდებლობით დადგენილი 

ბუღალტრული აღრიცხვის წარმოებისა და ფინანსური ანგარიშგების 

მომზადებისა და წარდგენის სათანადო საფუძვლების4  შესაბამისად. 

  

                                                           

2 იხ. დანართი „კონსოლიდირებული ერთეულები“. 
3 „საბიუჯეტო ორგანიზაციების ფინანსური ანგარიშგების მომზადებისა და წარდგენის წესის შესახებ ინსტრუქციის დამტკიცების თაობაზე“ 

საქართველოს ფინანსთა მინისტრის 2021 წლის 4 თებერვლის N24 ბრძანების მუხლი 17, შენიშვნები 1-დან 22-ის ჩათვლით. 
4 „საბიუჯეტო ორგანიზაციების მიერ საჯარო სექტორის ბუღალტრული აღრიცხვის საერთაშორისო სტანდარტების (სსბასს-ების) საფუძველზე 

ფინანსური აღრიცხვა-ანგარიშგების წარმოების შესახებ ინსტრუქციის დამტკიცების თაობაზე“ საქართველოს ფინანსთა მინისტრის 2020 წლის 5 

მაისის N108 ბრძანებით დამტკიცებული ინსტრუქცია. 

1. პირობითი მოსაზრების საფუძველი 

1.1 სხვა მოკლევადიანი 

(მიმდინარე) აქტივები 

დეპარტამენტის 2023 წლის 31 დეკემბრის მდგომარეობით წარდგენილი 

ფინანსური ანგარიშგების მუხლში ─ „სხვა მოკლევადიანი (მიმდინარე) 

აქტივები“,  ერთ-ერთ დებიტორთან გაფორმებული დოკუმენტაციის 

მიხედვით,5 გადახდილი ავანსი სრულად დაქვითულია, ხოლო 2023 წლის 31 

დეკემბრის მდგომარეობით, დეპარტამენტის ბალანსზე ირიცხება აღნიშნულ 

კონტრაქტორთან გადახდილი ავანსის ნაშთი ─ 1,537,247 ლარი. 

ზემოთ აღნიშნული გარემოებიდან გამომდინარე, მოცემული ნაშთი არ 

წარმოადგენს ორგანიზაციის აქტივს, შედეგად, „სხვა მოკლევადიანი (მიმდინარე) 

აქტივების“ მუხლი გაზრდილია 1,537,247 ლარით. 

1.2 ძირითადი აქტივები დეპარტამენტის ბალანსზე ასახული გზების ნაწილი შედგება მონაკვეთებისგან, 

რომლებიც შესაძლოა ერთდროულად მოიცავდეს განსხვავებული სახეობის6 

გზის საფარს. 2023 წლის 31 დეკემბრის მდგომარეობით წარდგენილ ფინანსურ 

ანგარიშგებაში ასახული ძირითადი აქტივები შეადგენს 7,273,612,429 ლარს, 

საიდანაც 961,557,433 ლარი წარმოადგენს შერეული საფარის მქონე გზის 

მონაკვეთების საბალანსო ღირებულებას. 

დეპარტამენტი ცვეთის ხარჯის დათვლისას არ ითვალისწინებდა გზის 

კონკრეტულ მონაკვეთზე სხვადასხვა სახეობის საფარის არსებობის ფაქტს და 

მთლიანი მონაკვეთისთვის ცვეთას ითვლიდა გზის ერთ-ერთი საფარისთვის 

განსაზღვრული სასარგებლო მომსახურების ვადით. 

უნდა აღინიშნოს, რომ დეპარტამენტმა გაითვალისწინა აუდიტის სამსახურის 

რეკომენდაცია და აღნიშნული მონაკვეთებისთვის განსაზღვრა სხვადასხვა 

სასარგებლო მომსახურების ვადები და შესაბამისად, გადათვალა 2021 და 2022 

წლების პერიოდის ცვეთის ხარჯი, თუმცა აღნიშნული მიდგომით არ 

დაუკორექტირებია შესაბამისი გზების 2021 წლამდე „დაგროვილი ცვეთა“. 

დეპარტამენტის განმარტებით შეუძლებელია 2021 წლამდე შერეულ გზებზე 

ცვეთის გადაანგარიშება, რადგან აღნიშნული გზების ნაწილის ღირებულებები 

ასახულია ფინანსურ ანგარიშგებაში მოქმედი საგზაო სამმართველოების 

გაერთიანების შედეგად მიღებული ბუღალტრული ჩანაწერებიდან. 

შედეგად, ვერ მივიღეთ რწმუნება 2023 წლის 31 დეკემბრის მდგომარეობით 

დეპარტამენტის ბალანსში აღრიცხული „ძირითადი აქტივების“ 2021 წლამდე 

წარმოშობილი შერეული საფარის მქონე გზის მონაკვეთების საბალანსო 

ღირებულების სისწორეზე. 

1.3 სხვა გრძელვადიანი 

არაფინანსური აქტივები 

ფონდის 2023 წლის 31 დეკემბრის მდგომარეობით მომზადებულ ფინანსურ 

ანგარიშგებაში, დაუმთავრებელი მშენებლობის ანგარიშზე  ირიცხება 49,637,498 

ლარის პროექტები, რომლებიც გაფორმებული მიღება-ჩაბარების აქტების 

მიხედვით, დასრულებული და მუნიციპალიტეტებზე გადაცემული იყო 2023 

წელს, მაგრამ ბუღალტრულად არ არის ასახული საანგარიშო წლის ბოლოს. 

                                                           

5 სს „ფოლათიოლ იაფი სანაიი ვე თიჯარეთის“ საქართველოს ფილიალთან  გაფორმებული 2023 წლის დეკემბრის შუალედური გადახდის  N36 

და  N52 სერტიფიკატები. 
6 ცემენტბეტონის, ასფალტბეტონის და ხრეშის გზის საფარი. 

შედეგად, „სხვა გრძელვადიანი არაფინანსური აქტივების“ მუხლი გაზრდილია 

49,637,498 ლარით, ხოლო იმავე თანხით შემცირებულია გრანტებით ხარჯების 

მუხლი. 

სსბასს 21 − ფულადი სახსრების არწარმომქმნელი აქტივების გაუფასურების7 

მიხედვით, ყოველი საანგარიშგებო პერიოდის ბოლოს ერთეულმა უნდა 

განსაზღვროს, არსებობს  თუ არა მაჩვენებელები აქტივის გაუფასურების 

შესახებ. ასეთის არსებობის შემთხვევაში, ერთეული ვალდებულია შეაფასოს 

აქტივის მომსახურების აღდგენითი ღირებულება; სტანდარტში მოცემულია 

ასევე გაუფასურების მაჩვენებლები. ერთ-ერთი ასეთი მაჩვენებელია 

სამშენებლო სამუშაოების შეჩერება/დაყოვნება. 

ინვენტარიზაციის ჩატარების შესახებ ფინანსთა მინისტრის ბრძანების 

მიხედვით, ინვენტარიზაციის ერთ-ერთი მიზანი არაფინანსური აქტივების 

ფიზიკური მდგომარეობის შემოწმება და შესაძლო გაუფასურების დადგენაა.8 

2023 წლის 31 დეკემბრის მდგომარეობით წარდგენილი კონსოლიდირებული 

ფინანსური ანგარიშგების მუხლში ─ „სხვა გრძელვადიანი არაფინანსური 

აქტივები“, ფონდის და დეპარტამენტის ბალანსზე ირიცხება, შესაბამისად, 

3,021,556 ლარის და 57,854,968 ლარის ისეთი აქტივები, რომლებზეც 2022-2023 

წლებში არ ჩატარებულა  სამშენებლო სამუშაოები და  საანგარიშგებო  პერიოდის 

ბოლოს სახეზე იყო გაუფასურების მაჩვენებლები. ფონდსა და დეპარტამენტში 

არ არის დოკუმენტირებული აქტივების გაუფასურების ტესტირება, სადაც 

გამოჩნდებოდა ორგანიზაციის შეფასება ზემოთ  მოცემული აქტივების 

ფიზიკურ მდგომარეობასა და სამომავლო გამოყენებასთან დაკავშირებით. 

შედეგად,  ვერ მივიღეთ რწმუნება 2023 წლის 31 დეკემბრის მდგომარეობით „სხვა 

გრძელვადიან არაფინანსურ აქტივებში“ დაუმთავრებელი მშენებლობის 

ანგარიშზე აღრიცხულ  60,876,524 ლარის აქტივების სისწორეზე. 

1.4 გრძელვადიანი 

კრედიტორული 

დავალიანებები 

დეპარტამენტის გრძელვადიანი კრედიტორული დავალიანებები 

წარმოშობილია ხარისხის უზრუნველსაყოფად კონტრაქტორის მიერ 

შესრულებული სამუშაოების ღირებულების 5%-ის დაკავების საფუძველზე, 

ხელშეკრულებით გათვალისწინებული ვადით, რომლის 50%-ის გადახდის 

ვალდებულებაც დეპარტამენტს წარმოეშობა შესრულებული სამუშაოების 

ჩაბარებისთანავე, ხოლო გრძელვადიანი ვალდებულების დარჩენილ 50%-ს 

დეპარტამენტი ფარავს დეფექტების აღმოფხვრის პერიოდის გასვლის შემდგომ. 

2023 წლის ბოლოს დასრულდა E-60 მაგისტრალის ─ უბისა-შორაპნის 

მონაკვეთი, რომლის ფარგლებშიც, კონტრაქტორისთვის ხარისხის 

უზრუნველყოფის მიზნით დაკავებულმა ჯამურმა თანხამ (შესრულებული 

სამუშაოების 5%) შეადგინა 48,821,626 ლარი, საიდანაც 2023 წლის 31 დეკემბრის 

მდგომარეობით, 50% წარმოადგენდა მოკლევადიან, ხოლო დარჩენილი 50% ─ 

გრძელვადიან ვალდებულებას. დეპარტამენტმა ნაცვლად 24,410,813 ლარისა 

(შესრულებული სამუშაოების 2.5%), მთლიანი თანხა დააკლასიფიცირა, 

როგორც მოკლევადიანი ვალდებულება. 

შესაბამისად, სამინისტროს 2023 წლის 31 დეკემბრის მდგომარეობით 

მომზადებულ ფინანსურ ანგარიშგებაში  მუხლი ─ „მოკლევადიანი 

                                                           

7 პუნქტი N26. 
8 მუხლი 1, მე-11 პუნქტის „ვ“ ქვეპუნქტი. 

კრედიტორული დავალიანებები, გარდა პროცენტისა“,  გაზრდილია 24,410,813 

ლარით, ხოლო იმავე თანხით „გრძელვადიანი კრედიტორული დავალიანებების“ 

მუხლი  ─ შემცირებული. 

1.5 ტრანსფერები და სხვა 

არაკლასიფიცირებული 

ხარჯები 

ფონდმა, წინა პერიოდებში აღრიცხული, სასამართლო დავებთან 

დაკავშირებული ანარიცხები ჩამოწერა 2023 წელს  უკუგატარებით და ნაცვლად 

პერიოდის ნამეტი/დეფიციტის საწყისი ნაშთის კორექტირებისა,  მიმდინარე 

პერიოდის ხარჯები შეამცირა 11,333,140 ლარით. 

შედეგად, 2023 წლის 31 დეკემბრის მდგომარეობით წარდგენილ 

კონსოლიდირებულ ფინანსურ ანგარიშგებაში ─ „ტრანსფერები და სხვა 

არაკლასიფიცირებული ხარჯები“ შემცირებულია 11,333,140 ლარით. 

 აუდიტი წარვმართეთ უმაღლესი აუდიტორული ორგანოების საერთაშორისო 

სტანდარტების (ISSAI) შესაბამისად. პასუხისმგებლობა, რომელსაც აღნიშნული 

სტანდარტები ჩვენთვის ითვალისწინებს, დაწვრილებით არის აღწერილი ჩვენი 

დასკვნის ნაწილში სახელწოდებით − „აუდიტორის პასუხისმგებლობა 

ფინანსური ანგარიშგების აუდიტთან დაკავშირებით“. უმაღლესი 

აუდიტორული ორგანოების საერთაშორისო ორგანიზაციის (INTOSAI) 

მოთხოვნების შესაბამისად, ჩვენ ვართ აუდირებული ორგანიზაციისგან 

დამოუკიდებელი აუდიტორები და შესრულებული გვაქვს INTOSAI-ის მიერ 

დაწესებული სხვა ეთიკური ვალდებულებებიც. გვჯერა, რომ ჩვენ მიერ 

მოპოვებული აუდიტორული მტკიცებულებები საკმარისი და შესაფერისია 

პირობითი მოსაზრების გამოსათქმელად საჭირო საფუძვლის შესაქმნელად. 

 

2. სხვა გარემოებები 

2.1 ინვენტარიზაცია საბიუჯეტო ორგანიზაციებში აქტივებისა და ვალდებულებების 

ინვენტარიზაცია წარმოადგენს კონტროლის მექანიზმს, რომლის ერთ-ერთი 

მიზანია დანაკლისის, ზედმეტობისა და დაზიანებული ან/და გამოუსადეგარი 

ძირითადი აქტივების იდენტიფიცირება. შესაბამისად, ინვენტარიზაციის 

ჩატარება მნიშვნელოვანია რწმუნების მოსაპოვებლად, რომ ფინანსურ 

ანგარიშგებაში ასახული ყველა აქტივი და ვალდებულება რეალურად არსებობს 

და ამასთანავე, ორგანიზაციის მფლობელობაში არსებული ყველა აქტივი და 

ვალდებულება სრულად არის ასახული ფინანსურ ანგარიშგებაში. 

ინვენტარიზაციის სრულყოფილად ჩატარება მნიშვნელოვანია ფინანსურ 

ანგარიშგებაში ინფორმაციის სამართლიანი და უტყუარი წარდგენისათვის, 

ასევე იზრდება აქტივების ეფექტიანად მართვის შესაძლებლობა. 

დეპარტამენტსა და ფონდში 2023 წელს ინვენტარიზაციის პროცესს ახლდა რიგი 

ნაკლოვანებები, კერძოდ: 

 ფონდსა და დეპარტამენტში წლიური სავალდებულო ინვენტარიზაცია 

არ არის დასრულებული საანგარიშგებო პერიოდის ბოლოს და  

გამოვლენილი შედეგები9 არ არის გათვალისწინებული 2023 წლის 

ფინანსურ ანგარიშგებაში; 

                                                           

9 ჩამოსაწერ, დაზიანებულ ან დაკარგულ აქტივებთან დაკავშირებით. 

 ფონდში ძირითად აქტივებზე არ არის გადახედილი სასარგებლო 

მომსახურების ვადები და 1,075,565 ლარის ისტორიული ღირებულების 

მქონე აქტივები სრულადაა გაცვეთილი; 

 ფონდში შედარების უწყისებს თან არ ახლავს ინვენტარიზაციის 

ინსტრუქციის დანართი − ფორმებით გათვალისწინებული 

მატერიალური პასუხისმგებელი პირების ხელმოწერები; 

 ფონდსა და დეპარტამენტში ინვენტარიზაციის დაწყებამდე 

საინვენტარიზაციო კომისიისათვის წერილობითი ფორმით არ არის 

წარმოდგენილი  ბუღალტრული ან შესაბამისი სამსახურიდან  

აქტივების ან ვალდებულებების რეესტრი,10 დეპარტამენტში აქტივების 

და ვალდებულებების ფაქტობრივი მონაცემები ამოღებულია 

საინვენტარიზაციო აღწერების დასრულების შემდგომ; 

 ფონდსა და დეპარტამენტში ინვენტარიზაციის პერიოდში მიღებული 

და გასული არაფინანსური აქტივების აღწერის დოკუმენტი არ არის 

შედგენილი; 

 ფონდსა და დეპარტამენტში საინვენტარიზაციო აღწერების დროს 

სრულყოფილად არ ხდება აქტივების ფიზიკური მდგომარეობის, 

აქტივების ფლობის/სარგებლის მიღების, გამოყენების და 

გაუფასურების საკითხების შეფასება; 

 დეპარტამენტში დაუმთავრებელ აქტივებთან დაკავშირებით არ არის 

შედგენილი შედარებითი უწყისი და გამოყვანილია მხოლოდ 

ფაქტობრივი  მონაცემები; 

 სამინისტროს განმარტებით, დეპარტამენტი ყოველწლიურად 

უზრუნველყოფს  საგზაო მაგისტრალების ფიზიკურ დათვალიერებას 

და გზების მდგომარეობის დადგენას საველე ლაბორატორიის/ 

სპეციალიზებული ავტომანქანის საშუალებით, თუმცა აღნიშნული 

პროცესები და შედეგები არ ფორმდება ინვენტარიზაციის ინსტრუქციის 

მოთხოვნების შესაბამისად. 

2.2 განმარტებითი შენიშვნები სასამართლო დავები 

სამინისტროს დაქვემდებარებულ უწყებებში არ არის ჩამოყალიბებული 

ერთგვაროვანი მიდგომა სასამართლო დავების მოსალოდნელი შედეგების 

შეფასებასთან დაკავშირებით. სამინისტროში არ არის ფორმალიზებული 

საფინანსო და იურიდიულ სამსახურებს შორის კომუნიკაციის წესი და 

პირობები, სრულყოფილად არ მიმდინარეობს სასამართლო დავების 

მოსალოდნელი შედეგების შეფასება და ფინანსურ ანგარიშგებაში მოთხოვნების, 

ვალდებულებების, პირობითი აქტივებისა და პირობითი ვალდებულებების 

ასახვა. 

შესაბამისად, 2023 წლის 31 დეკემბრის მდგომარეობით წარდგენილ 

კონსოლიდირებულ ფინანსურ ანგარიშგებაში სასამართლო დავებთან 

დაკავშირებული მოთხოვნები, ვალდებულებები და პირობითი 

აქტივები/ვალდებულებები არ არის აღრიცხული აღრიცხვის ინსტრუქციის  

შესაბამისად. 

                                                           

10 ინვენტარიზაციის ინსტრუქციის  მუხლი 7, პუნქტი 1. 

განმარტებითი შენიშვნები ზედამხედველობის თანხების განაწილებასთან 

დაკავშირებით 

სამინისტროში მნიშვნელოვანი საააღრიცხვო შეფასებები კეთდება 

მუნიციპალური განვითარების ფონდში, სააღრიცხვო პოლიტიკა და  შეფასებები 

დაკავშირებულია ზედამხედველობის თანხების სამშენებლო პროექტების 

მიხედვით გადანაწილებასთან. ფონდში არსებული მიდგომის მიხედვით, 

ზედამხედველობის თანხების სამშენებლო პროექტებზე მიკუთვნება ხდება 

სამშენებლო სამუშაოების ღირებულების 7%-ის ოდენობით. საანგარიშგებო 

პერიოდში სამშენებლო პროექტებზე განაწილებულია 11,291,193 ლარის 

ზედამხედველობის ხარჯი, ხოლო  2023 წლის 31 დეკემბრისათვის 

გადასანაწილებელი თანხა 18,679,727 ლარს შეადგენს. 

ზედამხედველობის თანხების სამშენებლო პროექტების მიხედვით განაწილების 

პოლიტიკა არ არის განსაზღვრული  დამტკიცებულ სააღრიცხვო პოლიტიკის 

დოკუმენტში, ხოლო საანგარიშგებო პერიოდის ფინანსურ ანგარიშგებაში არ 

არის წარმოდგენილი ინფორმაცია გამოყენებული მიდგომის შესაბამისად 

გაკეთებული სააღრიცხვო შეფასების შესახებ. 

შესაძლო გაუფასურებული მარაგები 

დეპარტამენტის ფინანსურ ანგარიშგებაში „მატერიალური მარაგების“ მუხლის 

ნაშთი 2023 წლის 31 დეკემბრის მდგომარეობით შეადგენს 2,109,279 ლარს, 

საიდანაც 1,125,935 ლარის საბალანსო ღირებულების მეორეული 

დანიშნულებით გამოყენების მქონე სამშენებლო მასალებთან დაკავშირებით არ 

ფიქსირდება ბრუნვა,11 ინვენტარიზაციის მასალების მიხედვით აღნიშნული 

მარაგებიდან 355,980 ლარის მარაგები გადაცემულია ექსპერტიზაზე 

ვარგისიანობის დასადგენად. ინვენტარიზაციის შედეგად გამოვლენილ 

მარაგებზე ვარგისიანობა ექსპერტიზის მიერ დადგენილია 2024 წლის ბოლოს და 

დეპარტამენტის განმარტებით,  მარაგები ჩამოწერილია 2024 წელს.   

შესაძლო გაუფასურებული/უვარგისი და ჩამოსაწერი მარაგების შესახებ 

ინფორმაცია არ არის ასახული 2023 წლის ფინანსური ანგარიშგების  

განმარტებით შენიშვნებში. 

განმარტებითი შენიშვნა N22 − სახელმწიფოს სახელით ადმინისტრირებადი 

კატეგორიები  

განმარტებითი შენიშვნა N22 არ არის მომზადებული აღრიცხვის 

ინსტრუქციის, საბიუჯეტო ორგანიზაციების ფინანსური ანგარიშგების 

მომზადებისა და წარდგენის წესის შესახებ დამტკიცებული ინსტრუქციის12 და 

საბიუჯეტო ორგანიზაციების ბუღალტრული აღრიცხვის ანგარიშთა გეგმის და 

მისი გამოყენების შესახებ დამტკიცებული ინსტრუქციის13 მოთხოვნების 

გათვალისწინებით. კერძოდ, კონსოლიდირებული ფინანსური ანგარიშგების 

შენიშვნა N22-ში ფიქსირდება შეუსაბამობები შენიშვნაში მოცემულ თანხებსა და 

ფინანსური ანგარიშგების ფორმა N1-სა და ფორმა N2-ში აღრიცხულ თანხებს 

შორის; ზოგიერთ შემთხვევაში შენიშვნაში მითითებული თანხები მეტობითაა 

წარმოდგენილი, ვიდრე ფინანსური მდგომარეობის და ფინანსური შედეგების 

ანგარიშგებაშია მოცემული; შენიშვნა N22-ში არ არის გამორიცხული შიდა 

                                                           

11 2 წლის განმავლობაში. 
12 ფინანსთა მინისტრის  2021 წლის 4 თებერვლის  N24  ბრძანება. 
13 ფინანსთა მინისტრის 2020 წლის 15 იანვრის  N17 ბრძანება. 

ჯგუფური ოპერაციები, ასევე ერთ შემთხვევაში ფიქსირდება კლასიფიკაციის 

შეუსაბამობა.14 

მომზადების საფუძვლების მოთხოვნებიდან გადახვევა 

ფონდი ხელშეკრულების პირობების დარღვევის გამო დაკისრებული 

ჯარიმებიდან  მიღებულ შემოსავლებს აღრიცხავს ფინანსური შედეგების 

შესახებ  ანგარიშგების  მუხლში  ─ „ტრანსფერები და სხვა 

არაკლასიფიცირებული შემოსავლები“.  გამომდინარე  იქიდან, რომ  

„საბიუჯეტო  ორგანიზაციების  ბუღალტრული აღრიცხვის ანგარიშთა გეგმის 

და მისი გამოყენების შესახებ დამტკიცებული ინსტრუქციის“ მოთხოვნების 

მიხედვით, დაკისრებული სანქციები, ჯარიმები და საურავები აღირიცხება 

ფინანსური შედეგების შესახებ ანგარიშგების მუხლში − „შემოსავლები 

სანქციებით, ჯარიმებით და საურავებით“, აღნიშნული წარმოადგენს 

მომზადების საფუძვლების მოთხოვნებიდან გადახვევას, რის შესახებაც 

ფინანსური აღრიცხვა-ანგარიშგების ინსტრუქციის15 მიხედვით, ორგანიზაცია 

ვალდებულია გაამჟღავნოს ინფორმაცია ფინანსური ანგარიშგების განმარტებით 

შენიშვნებში, რაც ფონდს 2023 წლის 31 დეკემბრის მდგომარეობით 

მომზადებულ ფინანსური ანგარიშგების განმარტებით შენიშვნებში არ აქვს 

გამჟღავნებული. 

 

 

  

                                                           

14 „გრძელვადიანი ფინანსური აქტივების“ მუხლის თანხა მიკუთვნებულია  „საინვესტიციო ქონების“ მუხლისათვის. 
15 „საბიუჯეტო ორგანიზაციების მიერ საჯარო სექტორის ბუღალტრული აღრიცხვის საერთაშორისო სტანდარტების (სსბასს-ების) საფუძველზე 

ფინანსური აღრიცხვა-ანგარიშგების წარმოების შესახებ ინსტრუქციის დამტკიცების თაობაზე“ საქართველოს ფინანსთა მინისტრის 2020 წლის 5 

მაისის N108 ბრძანებით დამტკიცებული ინსტრუქცია, მუხლი 3, პუნქტი 1. 

3. ხელმძღვანელობის და აუდიტორის პასუხისმგებლობა 

ხელმძღვანელი პირების 

ვალდებულებები ფინანსურ 

ანგარიშგებასთან 

დაკავშირებით 

ხელმძღვანელობა პასუხისმგებელია თანდართული კონსოლიდირებული 

ფინანსური ანგარიშგების მომზადებასა და სამართლიან წარდგენაზე 

საქართველოს ფინანსთა მინისტრის 2020 წლის 5 მაისის N108 ბრძანებით 

დამტკიცებული „საბიუჯეტო ორგანიზაციების მიერ საჯარო სექტორის 

ბუღალტრული აღრიცხვის საერთაშორისო სტანდარტების (სსბასს-ების) 

საფუძველზე ფინანსური აღრიცხვა-ანგარიშგების წარმოების შესახებ“ და 

საქართველოს ფინანსთა მინისტრის 2021 წლის 4 თებერვლის N24 ბრძანებით 

დამტკიცებული „საბიუჯეტო ორგანიზაციების ფინანსური ანგარიშგების 

მომზადებისა და წარდგენის წესის შესახებ“ ინსტრუქციების შესაბამისად, ასევე 

შიდა კონტროლზე, რომელსაც იგი აუცილებლად მიიჩნევს ისეთი 

კონსოლიდირებული ფინანსური ანგარიშგების მოსამზადებლად, რომელიც არ 

შეიცავს თაღლითობით ან შეცდომით გამოწვეულ არსებით უზუსტობას.  

კონსოლიდირებული ფინანსური ანგარიშგების მომზადებისას, 

ხელმძღვანელობის პასუხისმგებლობაა, შეაფასოს ორგანიზაციის უნარი − 

უწყვეტად განაგრძოს საჯარო მომსახურების მიწოდება, როგორც 

ფუნქციონირებადმა ერთეულმა, აგრეთვე საჭიროების შემთხვევაში, უნდა 

გაამჟღავნოს ფუნქციონირებადობასთან დაკავშირებული ყველა მნიშვნელოვანი 

საკითხი და გამოიყენოს აღნიშნული პრინციპი ბუღალტრულ აღრიცხვაში, 

გარდა იმ შემთხვევებისა, როდესაც სახელმწიფოს გადაწყვეტილი აქვს 

ორგანიზაციის ლიკვიდაცია ან საქმიანობის შეწყვეტა. ხელმძღვანელი პირები 

პასუხისმგებელი არიან კონსოლიდირებული ფინანსური ანგარიშგების 

მომზადების პროცესის კონტროლზე. 

აუდიტორის 

პასუხისმგებლობა ფინანსურ 

ანგარიშგებასთან 

დაკავშირებით 

 

ჩვენი მიზანია  მოვიპოვოთ დასაბუთებული რწმუნება იმის თაობაზე, შეიცავს 

თუ არა კონსოლიდირებული ფინანსური ანგარიშგება თაღლითობით ან 

შეცდომით გამოწვეულ არსებით უზუსტობას და გამოვცეთ აუდიტის დასკვნა, 

რომელიც მოიცავს აუდიტის მოსაზრებას. დასაბუთებული რწმუნება არის 

რწმუნების მაღალი დონე, მაგრამ ის არ წარმოადგენს გარანტიას, რომ ISSAI-ის 

მიხედვით ჩატარებული აუდიტი ყოველთვის გამოავლენს არსებით 

უზუსტობას. უზუსტობები შეიძლება გამოწვეული იყოს თაღლითობით ან 

შეცდომით და ჩაითვლება არსებითად, თუ მოსალოდნელია, რომ ცალკე ან 

ჯამურად ისინი ზეგავლენას მოახდენენ კონსოლიდირებული ფინანსური 

ანგარიშგების მომხმარებელთა ეკონომიკურ გადაწყვეტილებებზე. ISSAI-ის 

შესაბამისად, ჩატარებული აუდიტის ფარგლებში, ჩვენ ვიყენებთ პროფესიულ 

მსჯელობას და ვინარჩუნებთ პროფესიულ სკეპტიციზმს აუდიტის 

მსვლელობისას. ამასთანავე: 

ვახდენთ კონსოლიდირებულ ფინანსურ ანგარიშგებაში არსებითი უზუსტობის 

რისკის იდენტიფიცირებას და შეფასებას, რომელიც შესაძლოა დაშვებულ იქნეს 

თაღლითობის ან შეცდომის გამო, ვსაზღვრავთ და ვატარებთ ამ რისკების 

შესაფერის აუდიტორულ პროცედურებს და მოვიპოვებთ ჩვენი დასკვნის 

გამოსატანად საკმარის და შესაფერის აუდიტორულ მტკიცებულებებს. რისკი 

იმისა, რომ თაღლითობით გამოწვეული არსებითი უზუსტობა არ იქნება 

აღმოჩენილი, უფრო მაღალია, ვიდრე შეცდომით დაშვებულის, რადგან 

თაღლითობა შესაძლოა მოიცავდეს მოლაპარაკებას, გაყალბებას, განზრახ 

ინფორმაციის გამოტოვებას, დამახინჯებას ან დადგენილი შიდა კონტროლის 

მექანიზმების იგნორირებას; 

ვსწავლობთ შიდა კონტროლის ფუნქციონირებას ისეთი აუდიტორული 

პროცედურების შესამუშავებლად, რომლებიც შესაფერისია არსებულ 

გარემოებებთან და არა იმისათვის, რომ გამოვხატოთ მოსაზრება შიდა 

კონტროლის ეფექტიანად მუშაობის თაობაზე; 

ვაფასებთ აღრიცხვის პოლიტიკის შესაფერისობას და სააღრიცხვო შეფასებების 

და ხელმძღვანელი პირების მიერ მოწოდებული განმარტებების გონივრულობას; 

ვასკვნით, ხელმძღვანელი პირების მიერ ბუღალტრული აღრიცხვის 

ფუნქციონირებადობის პრინციპის გამოყენების მიზანშეწონილობას და 

მოპოვებულ აუდიტორულ მტკიცებულებებზე დაყრდნობით − არსებობს თუ არა 

ამ მოვლენებთან და პირობებთან დაკავშირებული არსებითი 

განუსაზღვრელობა, რაც მნიშვნელოვან ეჭვს გამოიწვევდა სამინისტროს ან/და 

მისდამი დაქვემდებარებული ერთეულების უნარში, განაგრძონ 

ფუნქციონირება. თუ დავასკვნით, რომ არსებობს არსებითი განუსაზღვრელობა, 

ჩვენ ვალდებული ვართ ყურადღება გავამახვილოთ აუდიტორულ დასკვნაში 

სათანადო განმარტებებზე კონსოლიდირებულ ფინანსურ ანგარიშგებაში ან, თუ 

ასეთი განმარტებები ადეკვატური არ არის, მოვახდინოთ მოსაზრების 

მოდიფიცირება. ჩვენი დასკვნები დაფუძნებულია აუდიტორულ 

მტკიცებულებებზე, რომლებიც მოპოვებულ იქნა აუდიტის დასკვნის 

თარიღისთვის, თუმცა  მომავალმა მოვლენებმა ან პირობებმა შეიძლება ეჭვქვეშ 

დააყენოს სამინისტროს ან/და მისდამი დაქვემდებარებული ერთეულების 

ფუნქციონირებადობის საკითხი; 

ვაფასებთ კონსოლიდირებული ფინანსური ანგარიშგების წარდგენას 

მთლიანობაში, მის სტრუქტურასა და შინაარსს, აგრეთვე უზრუნველყოფს თუ 

არა კონსოლიდირებული ფინანსური ანგარიშგება ოპერაციების და მოვლენების 

სამართლიანად წარდგენის კრიტერიუმებს; 

მოვიპოვებთ საკმარის და შესაფერის აუდიტორულ მტკიცებულებებს 

სამინისტროსადმი დაქვემდებარებული ორგანიზაციების ფინანსური 

ინფორმაციის შესახებ, რათა შევძლოთ გამოვხატოთ მოსაზრება 

კონსოლიდირებულ ფინანსურ ანგარიშგებაზე. ჩვენ პასუხისმგებელი ვართ 

აუდიტის მსვლელობის ხელმძღვანელობაზე, ზედამხედველობასა და 

განხორციელებაზე. აგრეთვე ჩვენ სრულად ვაგებთ პასუხს ჩვენს აუდიტორულ 

დასკვნაზე; 

ხელმძღვანელობას სხვა საკითხებთან ერთად ვაწვდით ინფორმაციას აუდიტის 

მასშტაბისა და ვადების, აგრეთვე აუდიტის პროცესში წამოჭრილი 

მნიშვნელოვანი შედეგების, მათ შორის, შიდა კონტროლის სისტემაში 

გამოვლენილი მნიშვნელოვანი ნაკლოვანებების შესახებ. 

დანართები 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

ფინანსური ანგარიშგების 

ფორმები და ახსნა- 

განმარტებითი 

შენიშვნები 

ფინანსური მდგომარეობის ანგარიშგება 

 ფინანსური შედეგების ანგარიშგება 

 წმინდა აქტივების/კაპიტალში ცვლილების ანგარიშგება 

 ბიუჯეტის და ფაქტობრივი თანხების შედარების ანგარიში 

 განმარტებითი შენიშვნები 

კონსოლიდირებული 

ერთეულები 

საქართველოს რეგიონული განვითარებისა და ინფრასტრუქტურის 

სამინისტროს აპარატი; 

 სსიპ − საქართველოს მუნიციპალური განვითარების ფონდი; 

 სსიპ − ევრაზიის სატრანსპორტო დერეფნის საინვესტიციო ცენტრი; 

 სსდ − საქართველოს საავტომობილო გზების დეპარტამენტი. 

საკონტაქტო ინფორმაცია  

ვებგვერდი და სოციალური 

მედია:  

https://www.sao.ge/ 

https://aris.sao.ge/ 

https://www.budgetmonitor.ge/ka 

http://www.blog.sao.ge/ 

http://www.sai.ge/main/ 

https://www.linkedin.com/company/stateauditoffice/ 

https://www.youtube.com/user/saogeorgia 

https://www.facebook.com/www.sao.ge 

ცხელი ხაზი: (+995 32) 243 81 81 

ელფოსტის მისამართი: sao@sao.ge 

 

https://www.sao.ge/
https://www.budgetmonitor.ge/ka
http://www.blog.sao.ge/
http://www.sai.ge/main/
https://www.linkedin.com/company/stateauditoffice/
https://www.youtube.com/user/saogeorgia
https://www.facebook.com/www.sao.ge
mailto:sao@sao.ge


სახელმწიფო აუდიტის სამსახური
ქ.თბილისი, 0144, წმ. ქეთევან დედოფლის გამზირი N96

+995 32 243 84 38

SAO.GE

